
Gh'ëa fra questi un libretto de lettûa,

Un esemplare de calligrafia,

Uña nêuva grammatica accresciûa

D’un’appendice in sce l’ortografia;

Gh’ëa d’estræti eleganti uña mescciûa

In versci e in prosa, dita Antologia;

E tutto a-ô frontispizio l’ea spacciôu

Per un metodo nêuvo e raxonôu.

E ô s’annunziava in tutti i libbri in çimma

Cö nomme tutto nêuvo de Ferrante

(Diego Ferrero ô se ciammava primma)

Perchè un pö ciù sonoro e ciù elegante;

Sotto ô quæ lê ô Sperava gode a stimma

De professô, de fâ scordâ ô pedante,

E occultâ i so disordini e ô so mæximo

Stato insemme cö nomme de battæximo.

Se pretende de ciù che a quarche damma

Lê ô dedicasse vario so poexie,

E che ô mettesse in scena quarche dramma.

Che giudicavan e persoñe instruie,

Parte roba mediocre e parte gramma;

Ma do quæ varie scene ëan applaudie,

Perchè a-i spagnolli pe aveî vinto i moï,

O dava ô vanto e ô titolo d’eroi.

E perchè entuxiasmando a gente sciolla

O l’andava in quarche atto co-a comparsa

In mezo a-ô trionfo da bandea spagnolla,

E pe quarche bellezza, ch’a l’ëa sparsa

Nell’intresso, o ne-ô verso, ò ne-a parolla;

Schicchè a gente, dixeiva, a no gh’ea scarsa

D’applausi esageræ ciù che sinceri

Comme a un Sofocle, a un Schiller, a un Alfieri.

